
 “হায়রে আজি এই আনন্দ, যাবে লয়ে এই যে হাসি,
 দেখল না কেউ সেই মেয়েটির চোখদুটি যায় ব্যথায় ভাসি।
 খুঁজল না কেউ গাঁয়ের রাখাল একলা কাঁদে কাহার লাগি
 বিজন রাতের প্রহর থাকে তাহার সাথে ব্যথায় জাগি।
 সেই মেয়েটির চলা-পথে সেই মেয়েটির গাঙের ঘাটে
 একলা রাখাল বাজায় বাঁশী ব্যথার ভরা গাঁয়ের বাটে।
 গভীর রাতে ভাটীর সুরে বাঁশী তাহার ফেরে উদাস
 তারি সাথে কেঁপে কেঁপে কাঁদে রাতের কালো বাতাস।
 করুণ করুণ-অতি করুণ বুকখানি তার উতল করে,
 ফেরে বাঁশীর সুরটি ধীরে ধীরে ঘুমো গাঁয়ের ঘরে ঘরে।”

গ্রাম বাংলার মানুষগুলোর সাধারন মুহূর্তগুলোকে অসাধারন রূপ দান করেছেন কবি। ভালোবাসা বা বিচ্ছেদ কিংবা মাঠে ঘাটের যে চিত্রগুলো অনেক সময় সবার নজরে আসে না তাও কবি তার কবিতাগুলোতে তুলে ধরেছেন।

“এই গাঁয়েতে একটি মেয়ে চুলগুলি তার কালো কালো,
মাঝে সোনার মুখটি হাসে, আঁধারেতে চাঁদের আলো।”

এভাবেই দেয়া হয়েছে রাখালীর পরিচয়। মোট ১৯টি কবিতা আছে বইটিতে। এর মধ্যে রয়েছে তার লেখা সবচেয়ে অসাধারন কবিতা “কবর“, যা অধিকাংশের জানা। তাছাড়া ছোটবেলায় অনেকে রাখাল ছেলে কবিতাটি পড়েছেন নিশ্চয়ই, সেটিও এখান থেকেই নেয়া।
“রাখাল ছেলে রাখাল ছেলে বারেক ফিরে চাও,
বাঁকা গায়ের পথটি বেয়ে কোথায় চলে যাও?”

আমি কবিতা প্রেমী না, তবুও মাঝে মাঝে কবিতার ভেতরে থাকা ভাব বোঝার চেষ্টা হিসেবে কবিতা পড়ি। জসীম উদ্দীনের কবিতায় সে ভাবগুলো বুঝতে খুব বেগ পেতে হয়নি। অসাধারন লেখনি তার। এ বইয়ের সবগুলো কবিতা ভালো না লাগলেও বেশিরভাগ কবিতাই ভালো লেগেছে…

